
ABSTRAK

Kajian ketoksikan Cypermethrin dan Cyfluthrin terhadap kumbang badak dewasa telah
dijalankan di Makmal Umum 5, Fakulti Pertanian Lestari, Universiti Malaysia Sabah
Kampus Sandakan. Kajian ini telah dilaksanakan selama 2 bulan (Julai 2015 hingga bulan
Ogos 2015). Kajian ini telah melibatkan empat peringkat eksperimen iaitu pengumpulan
sampel, penjagaan kumbang, penyediaan stok larutan pestisid dan ujian bioasai. Sampel
kumbang badak dewasa telah diambil dari dua buah ladang kelapa sawit persendirian di
sekitar Sungai Batang, Sandakan yang ditangkap menggunakan perangkap feromon
selama 12 hari berturut-turut. Kajian ini telah menggunakan lima rawatan (satu rawatan
kawalan) dengan masing-masing sebanyak lima replikasi untuk kedua-dua bahan aktif.
LCso bagi mortaliti kumbang telah dianalisis menggunakan perisian Probit PoloPlus©
(LeOra Software 2002) dan perbezaan masa mortaliti bagi kedua-dua jenis insektisid
telah dianalisis menggunakan Microsoft Excel 2013. Ujian LR. menerima hipotesis null;
garisan regresi bagi Cypermethrin dan Cyfluthrin adalah selari (chi square = 0.96, df =
2, P>0.05). Ujian LR, menerima hipotesis null; garis kecerunan (slope) dan garis
(memintas) adalah sama (chi square = 0.42, df = 1, P>0.05). Keadaan ini menunjukkan
bahawa kedua-dua insektisid tersebut memberi respon relatif kimia yang sama terhadap
mortaliti kumbang badak dewasa.



A STUDY ON TOXICITY OF CYPERMETHRIN AND CYFLUTHRIN
TOWARDS ADULT RHINOCEROS BEETLE

ABSTRACT

Toxicity studies for Cypermethrin and Cyfiuthrin the towards adults rhinoceros beetle
were conducted in the Makmal Umum 5, Sustainable Agriculture Faculty, Universiti
Malaysia Sabah Sandakan campus. The study was carried out for 2 months (July 2015 to
August 2015). This study has involved four stage of experiments comprising sample
collection, preservation of beetle, preparation of pesticide stock solution and bioassay
tests. Samples of adult rhinoceros beetle were taken from two privately owned oil paim
plantations in Sungai Batang, Sandakan and were captured using pheromone traps for
12 consecutive days. The study used five treatments (one control treatment), each with
five replicates for both active ingredients. LCsp for beetle mortality were analyzed using
Probit PoloPlus © (Leora Software 2002) and differences in time of mortality for both
types of insecticide was analyzed using Microsoft Excel 2013. LR. do not reject the null
hypothesis; regression line for Cypermethrin and Cyfluthrin are parallel (chi square =
0.96, df = 2, P> 0.05). LR, do not reject null hypothesis; slope of the line and intercept
line are the same (chi square = 0.42, df = 1, P> 0.05). This shows that the relative
potency of the chemicals to mortality of adult rhinoceros beetle are the same.

BAB 1

PENDAHULUAN

1.1 Pengenalan

Kumbang badak (Orycetes rhinocerous) dari famili Scarabaedae merupakan serangga
perosak utama pokok palma di Afrika tropika (Hill, 2008). Kajian oleh Howard et al
(2001) menunjukkan bahawa kumbang badak merupakan serangga perosak paling teruk
kepada kelapa dan kelapa sawit Afrika Selatan dan Asia Tenggara. Kumbang badak juga
menyerang tanaman lain seperti nanas, tebu, pandan dan pisang (Lever, 1979). Kitaran
hidup kumbang badak bermula apabila kumbang badak betina mengorek kawasan yang
lembap dan reput seperti batang kayu reput untuk bertelur (Nechols, 1995). Menurut Hill
(2008), kemusnahan yang dilakukan oleh kumbang badak ialah dengan memakan pucuk
palma dan menghasilkan potongan berbentuk V pada daun palma dewasa. Setelah
pelepah membesar, daun kelapa sawit akan membentuk seakan-akan kipas. Serangan
yang teruk menyebabkan air bertakung di dalam lubang yang dikorek dan menjejaskan
pengeluaran hasil buah sawit.

Kelapa sawit, Elaeis guineensis dari famili Arecaceae adalah tumbuhan berasal
dari Afrika Barat. Sejak pengenalan awalnya ke Malaysia pada tahun 1911, kelapa sawit
telah berkembang pesat menjadi tanaman komersial utama di negara ini yang
menjadikan Malaysia kini menjadi pengeluar kedua tertinggi minyak sawit di dunia
selepas Indonesia. Pembangunan pesat industri kelapa sawit sering mendapat ancaman
serangan penyakit seperti reput pangkal batang akibat serangan kulat Ganoderma
boninense dan serangan perosak seperti kumbang tanduk (Oryctes rhinoceros), ulat api



(nettle caterpillar) dan ulat kantung (bagworm). Kumbang tanduk merdpakan salah satu
perosak terpenting kelapa sawit bagi pengusaha-pengusaha ladang kelapa sawit di
sekitar Daerah Sandakan kerana ianya menjejaskan pengeluaran hasil buah tandan segar
(BTS) akibat kerosakan pada daun kerana kegagalan proses fotosintesis.

Terdapat banyak kaedah kawalan perosak telah dibangunkan merangkumi
kaedah kimia, biologi, kultur dan organik. Namun itu, kaedah pengawalan kimia paling
banyak digunakan oleh pengusaha ladang kelapa sawit dan di Malaysia, pengusaha
kelapa sawit telah menggunakan beberapa jenis racun kimia untuk mengawal serangan
perosak kumbang tanduk seperti perangkap feromon, Baculovirus, Metarhizium
anisopliae, Lambda Cyhalothrine, Carbofuran, Cyfluthrin, Beta-Cyfluthrin, Cypermethrin
dan beberapa jenis racun lain. Setakat ini, kajian ketoksikan insektisid terhadap mortaliti
kumbang tanduk amat sedikit diketahui di Sabah dan dua jenis bahan aktif iaitu Cyfluthrin
dan Cypermethrin telah digunakan bagi kajian ini. Setiap jenis bahan aktif insektisid
mempunyai dos kepekatan tertentu yang telah ditetapkan oleh pengilang untuk
membunuh serangga dan penggunaan berlebihan selalunya akan membahayakan alam
sekitar, flora dan fauna, dan kesihatan manusia. Perbandingan antara tindakbalas potensi
relatif kimia LCso bagi Cyfluthrin dan Cypermethrin terhadap populasi kumbang tanduk

dewasa dari ladang kelapa sawit yang berada di sekitar kawasan Sg. batang, Sandakan
akan dilaksanakan.

Cyfluthrin adalah bahan aktif untuk pelbagai jenis insektisid termasuklah
Baythroid, Attatox, Contur, Laser, Solfac, dan Tempo (Meister, 1995). Cyfiuthrin
didaftarkan kali pertama oleh US Environmental Protection Agency (EPA) pada tahun
1987 dimana Cyfluthrin terdapat dalam kedua-dua racun terhad dan insektisid umum
(EPA, 1987). Cyfluthrin adalah insektisid pirethroid sintetik yang mempunyai mod
tindakan sentuh dan perut. Ia adalah racun kimia bukan sistemik yang mengawal cacing,
semut, lipas, anai-anai, kumbang badak, nyamuk, lalat dan pelbagai lagi perosak
tanaman. Kegunaan utamanya dalam pertanian adalah untuk mengawal serangga yang
mengunyah dan menghisap tanaman seperti kapas, rumput, tanaman hiasan, bijirin,
jagung, buah-buahan daun, kacang, kentang dan sayur-sayuran lain. Cyfluthrin juga
digunakan dalam situasi kesihatan awam dan untuk kawalan perosak berstruktur



(Thomson, 1992). Cypermethrin merupakan insektisid yang berada dalam kumpulan
Phyrethroids (Joshi, 2005).

Ia digunakan sebagai insektisid dalam aplikasi pertanian komersil berskala besar
serta dalam produk pengguna untuk tujuan domestik dan bertindak sebagai neurotoksin
yang bertindak pantas terhadap serangga. Ia mudah terurai di dalam tanah dan
tumbuhan tetapi mampu memberi kesan selama berminggu-minggu apabila digunakan
ke atas permukaan lengai yang tertutup. Pendedahan kepada cahaya matahari, air dan
oksigen akan mempercepatkan penguraiannya. Menurut Rangkaian Telekomunikasi
Racun Makhluk Perosak Negara (NPTN), Cypermethrin adalah sangat toksik kepada ikan,

lebah dan serangga akuatik dan juga toksik kepada perosak seperti kumbang badak dan
ulat pengorek buah.

1.2 Justifikasi

Kajian ini akan dijalankan untuk membandingkan potensi relatif kimia (LCso) antara
insektisid Cypermethrin dan Cyfluthrin terhadap kumbang badak dewasa. Perbandingan
potensi relatif kimia antara kedua-dua bahan aktif ini akan membolehkan para pengusaha
kelapa sawit mengetahui racun yang lebih sesuai digunakan berdasarkan kepada
tindakbalasnya terhadap mortaliti perosak kumbang tanduk.

Cypermethrin  dan Cyfluthrin dipilih bagi kajian ini kerana kekerapan
penggunaannya merupakan antara yang paling tinggi digunakan oleh para pengusaha
kelapa sawit di Malaysia. Ianya dapat dibuktikan kerana racun dengan kedua-dua jenis
bahan aktif ini mudah untuk didapati di pasaran tempatan.

1.3 Objektif

Objektif kajian ini adalah:

1. Untuk menentukan tahap ketoksikan (LCso) insektisid Cypermethrin dan Cyfluthrin
terhadap mortaliti kumbang badak dewasa.



2. Untuk membandingkan potensi relatif kimia (LCso) insektisid antara Cypermethrin
dan Cyfiuthrin terhadap mortaliti kumbang badak dewasa.

3. Untuk mengkaji kesan Cypermethrin dan Cyfluthrin terhadap mortaliti kumbang
badak mengikut masa

1.4 Hipotesis

Ho : Tiada perbezaan bererti bagi potensi relatif kimia LCso insektisid antara
Cypermethrin dan Cyfluthrin terhadap mortaliti kumbang badak dewasa.

H, : Terdapat perbezaan bererti bagi potensi relatif kimia, LCsp antara insektisid
Cypermethrin dan Cyfluthrin terhadap mortaliti kumbang badak dewasa.



BAB 2

ULASAN KEPUSTAKAAN

2.1 Kumbang Badak, Oryctes rhinoceros

Kumbang badak ialah kumbang dari order Coleoptera, subfamili Dynastinae dalam famili
Scarabaeidae (Hara, 2014). Kumbang badak berasal dari Asia Selatan, tetapi kini telah
tersebar sehingga ke Afrika, Australia, Asia dan Kepulauan Pasifik (Masilamany dan Tang,
2013). Terdapat lebih daripada 300 spesies kumbang badak yang telah dikenalpasti di
seluruh dunia. Ia merupakan antara kumbang terbesar namun tidak berbahaya kepada
manusia kerana ia tidak menyebabkan kemudaratan kesihatan.

Menurut Masilamany dan Tang (2013), tempat pembiakan kumbang badak
biasanya terdiri daripada bahan atau tanaman reput yang iembap dan kaya dengan
bahan organik seperti batang pokok kelapa yang reput, kompos, habuk kayu, najis
ternakan dan sisa kebun. Kumbang badak mula menyerang tanaman apabila memasuki
peringkat dewasa dan mengorek batang pokok sehingga ke dalam teras batang.

2.1.1 Biologi dan Kitaran Hidup Kumbang Badak

Menurut Manjeri et al. (2014), ramai penyelidik telah membuat kajian mengenai
pembangunan, kitaran hidup, habitat, pengurusan dan variasi genomik kumbang badak
semenjak masalah yang disebabkan oleh serangan kumbang badak meningkat di
kawasan-kawasan pertanian. Saiz dan tempoh peringkat hidup kumbang ini adalah
bergantung kepada variasi dan berkait dengan persekitaran. Keadaan iklim dan nutrisi
mempengaruhi jangka masa larva dan saiz kumbang dewasa.



Faktor-faktor seperti suhu, humiditi dan kandungan kelembapan pada subtrat
memainkan peranan penting dalam kitar hidup kumbang ini (Tyagi dan Veer, 2011).

Sumber: Tyagi dan Veer (2011)

Rajah 2.1: Kitaran Hidup Kumbang Badak

Telur kumbang badak terdapat pada tumbuhan reput terutamanya pada batang
kelapa sawit yang mereput. Telur kumbang ini berwarna putih dan bujur, kira-kira 3.5
mm panjang dan akan memanjang sehingga 4 mm. Penetasan berlaku selepas 10 hingga

12 hari. Seekor kumbang betina menghasilkan sebanyak 40 hingga 50 biji telur (Hill,
2008).

Terdapat tiga peringkat instar larva untuk kumbang ini. Larva menggali dan
mengorek bahagian dalam substrat untuk mengelakkan cahaya (Tyagi dan Veer, 2011).
Larva memakan bahan organik reput selama 82 hingga 207 hari dan membesar dari %
inci hingga 4 inci panjang untuk ketiga-tiga peringkat instar (Hara, 2014).

Larva pada instar I adalah sangat lembut dan berwarna putih krim termasuklah
kepala, tetapi selepas 3 hingga 4 jam, kepala larva bertukar merah. Berat badan
meningkat dari 0.103 kepada 0.412 g, panjang 10 hingga 25 mm, lebar 2 hingga 2.5mm.



Instar I berterusan selama 20 ke 21 hari (Tyagi dan Veer, 2011). Menurut Bedford
(1980), tempoh instar I adalah selama 12 hingga 21 hari namun menurut Catley (1969),
tempohnya adalah selama 12 hingga 18 hari. Menurut Tyagi dan Veer (2011), perbezaan
ini adalah disebabkan oleh perubahan persekitaran tempat tinggal kumbang badak.

Pada peringkat instar II, larva menjadi lebih kurus dan berwarmna putih kusam.
Bahagian abdomennya melengkung dan gelap. Larva terus makan untuk 19-20 hari,
mengalami peringkat tidak makan untuk sehari dan berganti kulit untuk instar ketiga

pada hari ke 20 atau ke 21 dengan berat hampir 3 g, panjang 53-55 mm dan lebar 10-
12 mm (Priyarenjini, 2003).

Menurut Tyagi dan Veer (2011), peringkat instar III adalah dimana kumbang
makan dengan aktif sehingga hari ke 90. Kadar pemakanan berkurang dari hari ke 90 ke
hari ke 100 dan mengalami peringkat tidak makan selama 20 ke 30 hari sebelum bertukar
ke pra-pupa. Peringkat instar III berbeza daripada I dan II dari segi kadar pemakanan,

saiz, lebar kepala, lapisan keras berbentuk kacang yang jelas pada spirakel dan kepak
yang spesifik diatas spirakel pertama.

Pra-pupa berlangsung selama 8-13 hari. Pupa ukurannya lebih kecil dari larva,
berwama merah bata dengan panjang 5-8 cm dan dibungkus dengan kepompong. Pupa
jantan mempunyai tanduk spesifik (Tyagi dan Veer, 2011). Pupa jantan dan betina
dikenalpasti melalui susunan sternit abdomen terakhir (Mini dan Prabhu, 1988).

Kumbang dewasa berukuran 30-55 mm panjang, 15-22 mm lebar dan lebar
kepala 3-4 mm. Pada peringkat awal berwama merah coklat tetapi selepas 34 minggu
bertukar menjadi hitam coklat dan keras. Tanduk yang ada pada kumbang jantan dewasa
berukuran 5-8 mm, menegak ke atas dari kepala dan hujung tanduk sedikit melengkung
ke belakang. Tanduk betina lebih pendek daripada jantan. Selain itu, jantan dan betina
boleh dibezakan melalui bentuk pygidium dan susunan bulu. Pygidium pada kumbang
jantan berbentuk bulat hampir tidak mempunyai bulu. Bagi kumbang betina, pygidium
berbentuk kon dan mempunyai banyak bulu (Tyagi dan Veer, 2011). Kumbang dewasa
akan tinggal di dalam sel pupa selama 17-22 hari kemudian keluar dan terbang ke
tumbuhan perumah untuk makan, biasanya pada waktu malam. Peringkat dewasa adalah
di mana kumbang merosakkan kelapa sawit dan kelapa pada tahap yang sangat tinggi.
Jangka hayat kumbang dewasa adalah selama selama 4-9 bulan dan mengawan dengan



kumbang lain di kawasan pembiakan, biasanya dalam timbunan kompos atau bahan-
bahan organik.

2.1.2 Populasi Kumbang Badak

Populasi kumbang badak pada tanaman kelapa sawit dipengaruhi oleh teknik pengurusan
seperti pembersihan yang dilakukan semasa penanaman atau penanaman semula kelapa
sawit. Populasi kumbang ini biasanya terkawal secara semulajadi oleh penyakit dan
musuh semulajadi (Jabatan Pertanian Malaysia, 2012). Populasi kumbang badak adalah
rendah di kawasan yang dibersihkan dengan sempuma.

2.2 Tumbuhan Perumah Kumbang Badak

Kumbang badak menyerang selalunya tanaman dari famili Aracaceae seperti pokok
palma kelapa, kelapa sawit, nipah, nibong dan pokok palma hiasan (Jabatan Pertanian
Malaysia, 2012). Tanaman lain seperti tebu, pisang dan betik juga kadangkala diserang
oleh serangga perosak ini (Masilamany dan Tang, 2013).

Menurut Tyagi dan Veer (2011), kumbang badak merupakan salah satu perosak
paling serius pada pokok kelapa, Cocos nucifera. Rekod terawal kemusnahan pada pokok
kelapa oleh kumbang badak adalah pada tahun 1889 oleh Riddley dalam Straits
Setlements. Kumbang badak perosak utama pertanian yang didapati boleh
menyebabkan kerosakan paling teruk kepada pokok kelapa sawit muda (Manjeri et al.,
2014). Kerosakan yang dilakukan oleh kumbang badak pada kelapa sawit adalah
berbahaya kerana boleh menyebabkan mortaliti kepada pokok (Sardana et al, 2010).

2.2.1 Tanaman Kelapa Sawit

Kelapa sawit, £laeis guineensis antara komoditi yang penting dalam sektor pertanian.
Sepanjang tahun terakhir pada kurun ke 20 kelapa sawit menjadi komoditi eksport utama
di dunia (Maruli). Mengikut sejarah, pokok kelapa sawit di negara ini pada mulanya
merupakan pokok hiasan sahaja, dan dalam tahun 1911 dan 1912 palma yang berasal



daripada Deli (yang dikenali sebagai Deli Dura) telah ditanam sebagai tanaman perhiasan
di Rantau Panjang Selangor. Dalam tahun 1917 biji benih daripada Rantau Panjang telah
ditanam secara komersial di Estet Tanamaran dan diikuti oleh Estet Eimina dalam tahun
1920. Lima tahun kemudian, seluas 3348 hektar kelapa sawit di tanam di Tanah Melayu

dan meningkat kepada 29,196 hektar dalam tahun 1938 (Universii Putra Malaysia,
2013).

2.2.2 Morfologi Kelapa Sawit

Pokok yang matang mempunyai satu batang pokok yang tunggal dan tumbuh
sehingga 20 meter tinggi. Daunnya merupakan daun majmuk dimana anak-anak
daunnya tersusun lurus pada kedua-dua belah tulang daun utama dan mencapai 3-5
meter panjang. Pokok yang muda menghasilkan lebih kurang 30 daun setiap tahun,
dengan pokok yang matang yang melebihi 10 tahun menghasilkan lebih kurang 20 daun.
Ia adalah tumbuhan berumah satu (monoecious) dimana bunga jantan dan betina pada
satu pokok yang sama (Iyung). Bunganya berbentuk rumpun yang padat dengan tiga
sepal dan tiga kelopak. Buahnya mengambil masa 5-6 bulan untuk masak dari masa
pendebungaan. Biji kelapa sawit terdiri daripada lapisan luar yang berisi dan berminyak
(perikap), dengan biji tunggal (isirong) yang juga kaya dengan minyak. Pembiakan
kelapa sawit adalah melalui penyemaian biji benih (Universiti Putra Malaysia, 2013).

2.2.3 Perosak Kelapa Sawit

Semua serangga perosak kelapa sawit di Malaysia adalah perosak tempatan; mereka
telah menyesuaikan diri dengan tanaman ini sejak diperkenalkan hampir satu abad yang

lalu. Secara umum, perosak kelapa sawit dikelaskan kepada invertebrata seperti
serangga dan haiwan vertebrata seperti mamalia.

Serangga perosak remasuklah pemakan daun, ulat bungkus, ulat beluncas,
kumbang badak, ulat pemakan pucuk dan belalang. Manakala haiwan vertebrata
termasuklah tikus, gajah, landak dan babi hutan (Chung et al., 2000).



Serangga perosak umumnya diseimbangkan oleh faktor-faktor biotik dan abiotik
seperti musuh semulajadi dan faktor persekitaran termasuklah taburan hujan, suhu dan
kelembapan. Walaubagaimanapun, keseimbangan tersebut kadangkala terganggu oleh
penggunaan insektisid yang tidak betul, yang mencetuskan perosak (Nair, 2010).

2.2.4 Penyakit Kelapa Sawit

Kelapa sawit diserang oleh penyakit seawal peringkat biji benih. Biji benih sawit diserang
penyakit ‘Brown Germ’ dimana embrio di dalam isirong menjadi rosak dan hitam akibat
kulat Aspergillus spp., Penicillium spp. Dan Fusarium spp. Penyakit Schizophyllum yang
disebabkan oleh miselium Shizophyflus commune yang masuk ke dalam biji benih yang
pecah atau tidak bersih dan merosakkannya (Narayanasamy, 2013).

Penyakit semasa di tapak semaian termasuklah antraknos, penyakit bintik daun
dan karat daun masing disebabkan oleh Melanconium, Curvularia spp. Dan Phytium spp.
Manakala penyakit yang menyerang di ladang ialah penyakit Reput Pangkal Batang (RPB)
yang disebabkan oleh Ganoderma boninense dan penyakit reput perdu akibat Fusarium
spp (Volimann dan Rajcan, 2009).

2.2.5 Kerosakan Kelapa Sawit akibat Kumbang Badak

Tanda-tanda kerosakan disebabkan serangan kumbang badak ini ialah kerosakan pada
pangkal pelepah yang belum berkembang menyebabkan pelepah ini berlubang. Proses
penebukan oleh serangga ini merosakkan tisu dan membantutkan pertumbuhan daun
muda. Jika pelepah muda diserang, tanda serangan kelihatan seperti kipas bila daun
membesar dan terbuka, kerana kumbang ini memakan kedua belah daun pada pelepah
yang diserang (Jabatan Pertanian Malaysia, 2012). Menurut Nair (1986), kerosakan pada
daun seludang menyebabkan pengurangan hasil sehingga 10 peratus. Manakala
kerosakan pada daun mengurangkan kawasan fotosintetik dan menjadikan daun tidak
sesuai untuk dibuat jerami dan tujuan lain. Menurut Sahasranaman (1969), pengeluaran

hasil dapat ditingkatkan dari purata 5.1 ke 8.5 buah/pokok dengan membuat kawalan
terhadap kumbang badak. '

Sumber: Whitten,et al., (2013)

Rajah 2.2: Kerosakan oleh Kumbang Badak pada Daun Kelapa Sawit

2.3 Pengurusan Perosak Bersepadu (PPB) pada Kelapa Sawit

Pengurusan Perosak Bersepadu (PPB) adalah suatu sistem pengurusan kawalan perosak
yang menggabungkan pelbagai prinsip-prinsip rawatan seperti kawalan kawalan kimia,
biologi, kultura dan semulajadi pada masa yang sama (Dent, 1995). Amalan pengurusan
seperti ini adalah penting dari segi kos dan isu alam sekitar.

2.3.1 Kawalan Kimia

Penggunaan racun yang betul, teknik dan kadar semburan yang tepat memainkan

peranan penting dalam mengawal perosak secara kimia. Terdapat dua cara dalam
kawalan kimia iaitu cara pencegahan dan cara penyembuhan.

Cara pencegahan dilakukan pada pokok kelapa yang berisiko tinggi dan belum
diserang oleh kumbang badak atau kumbang jalur merah.

Antara cara pencegahan adalah meletakkan bola naftalena sebanyak 12 g per
pokok pada pangkal daun spindel serta carbofuran (3 — 5 butir) atau menyembur racun
serangga pada pucuk pokok yang rendah (Gurmit Singh, 1987). Racun carbaryl atau

1

